პროექტი
განმარტებითი ბარათი

„ელექტრონული კომუნიკაციების სფეროში მომსახურების მიწოდების წესებისა და მომხმარებელთა უფლებების დაცვის შესახებ რეგლამენტის დამტკიცების თაობაზე“ საქართველოს კომუნიკაციების ეროვნული კომისიის 2006 წლის 17 მარტის №3 დადგენილებაში ცვლილების შეტანის თაობაზე
საქართველოს კომუნიკაციების ეროვნული კომისიის დადგენილების პროექტზე


საქართველოს კომუნიკაციების ეროვნული კომისიის 2006 წლის 17 მარტის №3 დადგენილებით დამტკიცებულ „ელექტრონული კომუნიკაციების სფეროში მომსახურების მიწოდების წესებისა და მომხმარებელთა უფლებების დაცვის შესახებ მოქმედი რეგლამენტის (შემდგომში - რეგლამენტი) მე-7 მუხლი ადგენს იმ ინფორმაციის ჩამონათვალს, რომელიც უნდა ინახებოდეს მომსახურების მიმწოდებელთან. აღნიშნული მუხლის, ისევე როგორც მთლიანად რეგლამენტის უმთავრეს მიზანს წარმოადგენს მომხმარებელთა უფლებების დაცვა. სწორედ მომხმარებელთა ინტერესების დაცვის აუცილებლობით არის განპირობებული, რომ ელექტრონული საკომუნიკაციო მომსახურების მიმწოდებელი, მათ შორის, ინახავდეს გარკვეულ ინფორმაციას, რომელიც უკავშირდება მომხმარებელს და მისთვის გაწეულ მომსახურებას, რათა მომხმარებელსა და მომსახურების მიმწოდებელს შორის დავის არსებობის შემთხვევაში ერთის მხრივ თავად მომხმარებელს, ხოლო მეორეს მხრივ დავის განმხილველ უფლებამოსილ ორგანოს ჰქონდეს საშუალება გამოითხოვოს ინფორმაცია, რომელიც ხელს შეუწყობს დავის გადაწყვეტას. 
რეგლამენტის მე-7 მუხლის არსებული რედაქციით განსაზღვრული ინფორმაციის ჩამონათვალი ერთის მხრივ სრულად არ შეიცავს იმ მონაცემებს, რომელიც საჭიროა იმისათვის, რომ მომხმარებელთა უფლებები ჯეროვნად იქნას დაცული და მეორეს მხრივ მონაცემთა შენახვისთვის რეგლამენტით განსაზღვრული ვადა ქმნის ერთგვარ კოლიზიას სხვა სამართლებრივ აქტებთან, კერძოდ: რეგლამენტის მე-7 მუხლის თანახმად მონაცემთა ნაწილის (მომხმარებლის მაიდენტიფიცირებელი და საკონტაქტო მონაცემები, რომელსაც შეიცავს მომხმარებელთან გაფორმებული ხელშეკრულებები) შენახვის ვადა არ უნდა იყოს 1 წელზე მეტი, ხოლო ნაწილის (გადახდებთან დაკავშირებული ინფორმაციის) შენახვის ვადა - 3 წელზე მეტი, მაშინ როდესაც საქართველოს სამოქალაქო კოდექსის 129-ე მუხლის თანახმად სახელშეკრულებო მოთხოვნათა ხანდაზმულობის ვადა არის 3 წელი (სახელშეკრულებო დავის წარმოებისთვის კი აუცილებელია ხელშეკრულების არსებობა), ხოლო საქართველოს საგადასახადო კოდექსის მე-4 მუხლი კი განსაზღვრავს, რომ გადასახადის გადამხდელის საგადასახადო შემოწმების ხანდაზმულობის ვადას შეადგენს 3  წელს, რომელიც შესაძლოა გაგრძელდეს 1 წლით, თუ მითითებული ვადების გასვლამდე დარჩენილია 1 წელზე ნაკლები და გადასახადის გადამხდელმა საგადასახადო ორგანოში წარადგინა შესაბამისი პერიოდის საგადასახადო დეკლარაცია (მათ შორის, შესწორებული დეკლარაცია) ან გადასახადის გადამხდელის მოთხოვნა. საგადასახადო შემოწმებისთვის კი ცხადია აუცილებელია როგორც ეკონომიკური ურთიერთობების ამსახველი დოკუმენტაცია (ხელშეკრულებები), ასევე გადახდების შესახებ ინფორმაცია.
წარმოდგენილი ნორმატიული აქტების ანალიზიდან ცხადად ჩანს, რომ რეგლამენტით განსაზღვრული მონაცემთა შენახვის ვადა და საქართველოს სამოქალაქო კოდექსითა და საქართველოს საგადასახადო კოდექსით განსაზღვრული ვადა ერთგვარ წინააღმდეგობაშია და კოლიზიას ქმნის. 
სწორედ ზემოაღნიშული შეუსაბამობების აღმოფხვრას და რეგულაციის დახვეწას ისახავს მიზნად, რეგლამენტის მე-7 მუხლში შესატანი ცვლილება.
წარმოდგენილი ცვლილებით ერთის მხირვ ხდება ყველა იმ ინფორმაციის ჩამონათვალის განსაზღვრა რომელიც როგორც პრაქტიკამ აჩვენა, საჭიროა მოხმარებელთა ინტერესებისა და უფლებების ჯეროვნად დასაცავად და მეორეს მხრივ განისაზღვრება აღნიშნულ მონაცემთა შენახვის ისეთი ვადა (4 წელი), რომელიც შესაბამისობაში იქნება საკანონმდებლო აქტებთან. ამასთან, გაკეთდება დათქმა იმასთან დაკავშირებით, რომ ინფორმაციის შენახვის ეს ვადა მხოლოდ იმ შემთხვევაშია ვალიდური, თუ სპეციალური კანონმდებლობით სხვა ვადა არ არის დადგენილი, რაც გამორიცხავს ნორმათა შემდგომი კოლიზიის რისკს.
წარმოდგენილი ცვლილების მიხედვით მომსახურების მიმწოდებელტან დაცული უნდა იყოს მომხმარებლის შესახებ შემდეგი ინფორმაცია:
ა) მომხმარებლის საიდენტიფიკაციო და საკონტაქტო მონაცემები;
ბ) აბონენტისთვის გადაცემული ან მის მიერ გამოყენებული აპარატურის/მოწყობილობის მონაცემები;
გ)  მომსახურების მიწოდების შესახებ ხელშეკრულება/ხელშეკრულებები ან მასთან დაკავშირებული გარიგებები;
დ) გადახდების შესახებ ინფორმაცია;
ე) მიღებული ან გაწეული მომსახურების შესახებ ინფორმაცია (მათ შორის, გამავალი/შემავალი სატელეფონო კომუნიკაციის დეტალური ამონაწერი).

ცვლილების შემდეგ „ა“ – „გ“ ქვეპუნქტით განსაზღვრული ინფორმაციის შენახვა მოხდება სახელშეკრულებო ურთიერთობის შეწყვეტიდან 4 წლის განმავლობაში, ხოლო „დ“ და „ე“ ქვეპუნქტით განსაზღვრული ინფორმაციისა კი - მომსახურების გაწევიდან ან ქმედების განხორციელებიდან 4 წლის განმავლობაში. აქვე მკაფიოდ განისაზღვრება, რომ აღნიშნული ვადის გასვლის შემდეგ მომსახურების მიწოდებელს ექნება ვალდებულება რომ 30 დღის განმავლობაში წაშალოს ინფორმაცია.

დადგენილების პროექტის მიღება გავლენას არ მოახდენს არც სახელმწიფო ბიუჯეტის საშემოსავლო და ხარჯვით ნაწილებზე და არც იმ პირთა ფინანსურ მდგომარეობაზე, რომლებზეც გავრცელდება მისი მოქმედება.
დადგენილების პროექტის ავტორია საქართველოს კომუნიკაციების ეროვნული კომისია.






